
ТУ-ПАТТАР 
Пӗтӗм халӑх шухӑш-кӑмӑлӗпе ӗмӗчӗсен 

туртӑмне туллин палӑртма пултаракан 
поэт кӑна ун асне яланлӑха кӗрсе юлма 
пултарать. У н пек сӑвӑҫсем саманапа пӗрех 
пулаҫҫӗ. Ухсай Яккӑвӗ шӑп та щай ҫавӑн 
пеккисен шутӗнче. Ячӗ унӑн чӑвашсен ҫӗнӗ 
культурны анла анине уҫакансен чи малти 
ретӗнче тӑрать. Ухсайӑн унти уйрӑм каҫ-
алӑкӗ сарлака та вӑрӑм. Хӗртсе пахакан 
хӗвел типӗтсе лартма пултарас пӗчӗк ҫыр-
ма пек мар, чӑрмав чулӗсене сире-сире 
хӑйӗн тӗп ҫулне уҫнӑ аслӑ Атӑл евӗр пулчӗ 
вӑл: ҫуралнӑ ялӗн ҫӑлкуҫӗсенчен 
шӑнкӑртатса тухрӗ те, Тӑван ҫӗршыв тӑрӑх 
анлӑн сарӑлса, ҫынсен савӑнӑҫӗпе хуйхи-
суйхине чун-чӗрепе туйма пултаракансене 
чунлӑхлӑ та чӑнлӑхлӑ сӑмахсемпе хавха-
лантарса пычӗ. 

Ҫырма та вӑл пуриншӗн те паллӑ япа-

ласемпе ӗҫ-пулӑмӗсем ҫинченех—хура ҫӗр, 
хресченӗн тертлӗ ӗҫӗ-хӗлӗпе кулленхи 
пурнӑҫӗ ҫинчен — ҫырчӗ. Апла пулин те, 
тӗпчевҫӗсем палӑртнӑ тӑрӑх, ҫав ӗмӗрхи 
ӑнлавсем Ухсай Яккӑвӗн пултарулӑхӗнче 
кивӗлле янрамаҫҫӗ, аталанса та улшӑнса, 
ҫӗнӗ пахалӑхсене куҫса пыраҫҫӗ. 

Халӑх юрри пулса кайнӑ «Юратрӑм эп, 
хиреем, сире» ятлӑ пӗрремӗш сӑвӑран пуҫ-
ласа автора ҫӗршывӗпе чапа кӑларнӑ 
«Кӗлпук мучи» поэма таранах поэтӑн каш-
ни-пӗр произведенийӗ пысӑк пӗлтерӗшлӗ 
пулчӗ. 

Мӗнпе кӑмӑла илентереҫҫӗ-ха вӗсем? 
Халӑха ҫывӑх пулнипе, паллах. Хӑйне-
евӗрлӗ талант — акӑ мӗн Ухсай пулта-
рулӑхне чӗрӗлӗхпе пурнӑҫ вӑйӗ парса тара
каний. Ҫакна вӑл хӑй кӗскен те туллин ҫак 
сӑмахсемпе палӑртрӗ: 

Васкарӑм, халӑхран юлмасӑр, 
Вӗренӗве, ӗҫе, вӑрҫа. 

Ҫакӑнта, официаллӑ паллӑ тунинче кӑна 
мар, халӑх поэчӗ тенин тарӑн пӗлтерӗшӗ, 
Чӑваш халӑх поэчӗ хисеплӗ ята Ухсай 
Яккӑвне 1950-мӗш ҫултах панӑ пулин те. 

Яков Гаврилович Ухсай 1911-мӗш ҫул-
хи чӳк уйӑхӗн 26-мӗшӗнче ҫуралнӑ. Ш ӑ п и 
пӳрнипе вӑл хӑйӗнчен ҫирӗм ҫул маларах 
куҫ уҫса кун курнӑ чӑвашсен классикӑллӑ 
поэзине пуҫарса яракан Константин Ива-
новпа пӗр ялтах ҫуралнӑ, икӗ поэт хушшин-
че йӑхпа юн тӑванлӑхӗ те пур. Ҫав ял — 
лайӑхрах пурнӑҫ шыраса Атӑл тӑрӑхӗнчен 
Урал тӑвӗсем пуҫланакан ене, пушкӑрт 
ҫӗрӗ ҫине, куҫса пырса вырнаҫнӑ хастар 
чӑвашсем пурӑнакан Слакпуҫ. 

Якку ачаранах хӑйӗн ентешӗсене усӑ 
кӳме ӗмӗтленнӗ. «Каҫсерен, — асилет поэт 
автобиографийӗнче, — чи ҫутӑ ҫӑлтӑра 
ӑшӑмра кӗлтӑваттӑм, халӑх йӑлипе, ҫичӗ 
хутчен: «Мана пысӑк телей парсамччӗ, хут-
ла вӗренме пулӑшсамччё, ял халӑхӗ валли 
хутсем ҫыракан ырӑ тиек пулма май пар-
самччӗ», — тесе тархаслаттӑм». 

Тиеке тухма ӗмӗтленекенскер — писа
тель пулса тӑрать. Ял халӑхӗшӗн ҫунса 
ҫырнӑяпаласем вараялйышшӑн кӑна мар, 
тӑван халӑхшӑн, ҫӗршыв чиккин ытти 
енӗсенче пурӑнакансемшӗн те юратса ву-
лакан кӗнекесем пулса тӑраҫҫӗ. Вёсен 
йышӗнче — сӑвӑсен пуххисем, «Ту урлӑ 
ҫул» тата «Акӑшкӳл» сӑвӑлла романсем, 
«Ту тимӗр» тата «Шуйттан ҫури» трагеди-
сем, «Ача чухнехи ҫӑлтӑрӑм» трилоги. Ҫак 
трилогишӗн тивӗҫ пулнӑ та поэтӑмӑр Пат-
шалӑх премийӗсене: Чӑваш АССРӗн 
К. Иванов ячӗпе тата РСФСРӑн М. Горь
кий ячӗпе хисепленекеннисене. Тата епле-
рех публицистикӑлла хӗрӳ те ҫивӗч стать-
ясемпе очерксем ҫырса пичетлет вӑл, тӑван 
ҫӗрпе ял ӗҫченӗсен нуши пирки е хресчен 
ӗҫӗ-хӗлӗнчи бюрократла пӑтӑрмахсене пит-
лекен ыйтусем хӑюллӑн хускатса. 

Унӑн ҫивӗч куҫӗ пурне те витӗр курса 
тӑнӑ, ӗҫчен алли сухапуҫ та, перо та, кирлӗ 
пулсан — пӑшал та ҫирӗп тытнӑ. Утмӑл 
ытла кӗнеке парнелерӗ Я. Ухсай тӑван 
халӑхне. 

Юратрӑм эп, хиреем, сире, 
Сана та, сӗм-хура вӑрман! 
Нихҫан та шухӑ чӗрере 

Ку юрату ҫухалмӗ ман. 
Нихҫан та эп хӑватӑра 
Манмастӑп, хамӑн юррӑмра 
Ура тапса, пуҫа ухса 
Сире мухтатӑп эп, Ухсай. 

Ҫапла каланӑччӗ вӑл хӑйӗн пӗр сӑввин-
че. Ура тапса, пуҫа ухса туртрӗ сӑвӑҫ чӑваш 
поэзийӗн лавне ҫур ӗмӗр х у ш ш и , 
ҫӗршывӑмӑрӑн анлӑ ҫул-йӗрне, чӑваш ҫын-
нин терчӗпе савӑнӑҫне поэзи мелӗсемпе 
тӗпчерӗ. 

Поэт пулса тӑрас ҫул-йӗрте вырӑс поэ-
зийӗн тӗнчине кӗни, А. Твардовский, 
Я. Смеляков, М . Светлов, Е. Исаев, Н. 
Старшинов пек сӑмах ӑстисемпе ҫывӑх пал-
лашни. пысӑк пӗлтерӗшлӗ пулнӑ. У н ӑ н 
шухӑш-кӑмӑлӗ Муса Джалиль тутар, Мус-
тай Карим пушкӑрт, Микола Бажан укра
инец, Якуб Колас белорус кӑмӑлёпе пӗр 
килнӗ. Ахальтен мар пулӗ ӑна хӑй пулса 
курнӑ вырӑнсенче пур ҫӗрте те хӑйсен ҫын-
ни тесе йышӑннӑ. 

Сталин кульчӗ вӑхӑтӗнчи хура-шура 
тӳсме те, Аслӑ Отечественнӑй вӑрҫӑра 
ҫапӑҫма та тӳр килнӗ ӑна. Унӑн «Хурҫӑ та 
ҫуннӑ чух» кӗнеки ҫулӑмлӑ кунсен летопиҫӗ 
пек вуланать. Юнлӑ ҫапӑҫусем витӗр, ҫӗр-
шер ҫухрӑм ҫарпа пӗрле утса тухать поэт, 
кӑштах канма май килсен, сӑвӑсем ҫырать. 
Куҫӗ хупӑничченех вӑл хӑйне «Мир сал-
такӗ» тетчӗ. 

Ухсай Яккӑвӗ 1986-мӗш ҫулхи июлӗн 7-
мӗшӗнче Шупашкарта вилнӗ. Хӑйӗн юлаш-
ки ирӗкне пурнӑҫласа, ӑна тӑван Слакпуҫӗн 
ҫывӑхӗнче, хӑй вилес умӗн кӑшт маларах 
кӑна хавхалануллӑн мухтаса хӑварнӑ 
илемлӗ Кӗсле-ту ҫине пытарнӑ. Ак мӗнле 
ҫырнӑччӗ вӑл хӑйӗн поэминче: 

Ту тӑрринче пукан пек ырӑ 
Пӗр лаптӑк, 
Ш у р ӑ чул ҫинче 
Хама ларма суйларӑм вырӑн 
Инҫе тавралӑх умӗнче... 

Сӑрт ҫинчи вилтӑпри аялтан курӑнмасть 
те. Пурпӗр хӑй халӑхӗшӗн, пур ырӑ ҫын-
семшӗн кунҫулне шеллемен поэтӑмӑрӑн 
сӑн-сӑпачӗ асамлӑ юмахри Ту-паттӑр пек 
тухса тӑрать пирӗн куҫсем умне. 

Я. Г. Ухсайӑн пултарулӑхӗпе, пурнӑҫӗн-
чи тӗрлӗ тапхӑрсемпе паллаштаракан Му-
зей-ҫурт та пур халӗ Слакпуҫ ялӗнче. 

